
        
            
                
            
        

    
	В. М. Шукшин

	ЗООГИЙН ГАЗАР БОЛСОН ЯВДАЛ

	“Улсын хэвлэлийн газар” Улаанбаатар хотноо 1979 онд эрхлэн хэвлүүлсэн В. Шукшин: “Ийм нэгэн залуу” (Тууж, өгүүллэгийн түүвэр) номоос Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Д. Алтанхуягийн орчуулга

	 


Н. хотын нэгэн том зоогийн газар гялалзсан шөмбөгөр толгойтой давжаа биетэй, цэвэрхэн хувцасласан, номхон дөлгөөн байрын өвгөн оройн хоол авчирч өгөхийг хүлээн цонхоор харан сууна. 

	— Өвөө, энд сууж болох уу? гэж ард нь нэгэн аргил хоолойтой эр дуугарав. Өвгөн давхийн толгойгоо өргөн хараад,

	— Суу, суу гэв. 

	Том гэгчийн ноосон даавуун костюмтай ханхар залуу ширээнд нь суулаа. Пиджакийн цоо шинэ хар товчнууд гялалзан байх аж. Өвгөн тэр залуугийн нүд рүү ширтэн харав. Үлэмж итгэмтгий ийм нүд рүү харах нь түүнд таатай санагджээ. 

	— За, өвөө дугтрах уу? гэж хүдэр эр асуув. 

	Өвгөн эелдэг гэгч нь инээмсэглээд

	— Би уудаггүй шүү гэв. 

	— Яагаад тэр вэ?

	— Нас дээр гарлаа. Ханан гэрээс холдож хадан гэртээ ойртож явна даа, хүү минь.

	Үйлчлэгч бүсгүй хүрч ирээд бас л залууг ширтэв. 

	— Нэг шил Нийслэл, идэх юм байвал юу ч яах вэ. Шорлог бий юү? гэж залуу тушаангуй хэлэв. 

	— Архи зөвхөн зуун граммыг өгнө. 

	Хүдэр эр ойлгосонгүй. 

	— Юу гэсэн үг вэ?

	— Зөвхөн зуун граммыг л өгдөг ёстой юм.

	— Яалаа гэж тэр вэ?

	— Юу?

	— Би арай л илүү уумаар байна. 

	Өвгөн залуу өөд хараад тэсэлгүй инээд алдан

	— Тэгвэл надад ноогдох зуун грамм архийг өгчих. Тэгээд үүнд хоёр зуун грамм болно шүү дээ гэж үйлчлэгч бүсгүйд хэлэв. 

	— Болохгүй. Шорлог... Өөр юу захих юм бэ?

	Хүдэр эр өвгөн рүү арга тасарсан янзтай харав.

	— Юу гэсэн үг вэ? Энэ бүсгүй надаар тохуурхаад байна уу, үгүй юу?

	Өвгөн царайгаа төв болгон үйлчлэгчид хандаж

	— Хамаарахгүй зүйл гардаггүй дүрэм гэж байдаггүй шүү дээ. 

	Энэ ямархуу эр байна даа хараач... Үүнд зуун грамм архи юу болох юм бэ? гэв. Үйлчлэгч бүсгүй,

	— Болохгүй. Өөр юу захих юм бэ? гэж тайвуухан хэлээд залуу өөд бардам хөгжүүн янзтай харав. Залуу түүний тэр хөгжүүн харцыг өөрийнхөөрөө ойлгоод,

	— Хонгор минь, ядаж гурван зуун граммыг өгчих. Тэгэх үү? гэж гуйгаад ханхар цээжээ маасганан хөдөлгөв. 

	— Болохгүй. Өөр юу захих юм бэ?

	Хүдэр эр гоморхон

	— Зуун шил жимсний шүүс авъя гэв. 

	Үйлчлэгч бүсгүй дэвтрээ хамхиад

	— Бодож байгаад дараа дуудаарай гэж хэлчхээд ширээнээс холдон одов. 

	— Чааваас даа, согтчихно гэж байгаа юм байх даа гэж хүдэр эр түүний араас харан хэлэв. 

	— Хүнд суртал зөвхөн албан газар төдийгүй энд бүүр ч... гэж өвгөн залууг өрөвдсөн янзтай хэлээд жижигхэн цагаан хуруугаараа ширээний цагаан бүтээлэг тогшин,

	— Энд бүүр ч балай хэлбэрээр илэрч байдаг юм. Таныг ямар нэг дарга хүлээж авахгүй бол та түүнийг ажилтай байгаа юм байх даа гэж бодоод л өнгөрнө шүү дээ гэв.

	— Одоо тэгээд яадаг хэрэг вэ? гэж хүдэр эр асуув. 

	— Коньяк ав. Коньякт хэмжээ тогтоодоггүй юм. 

	— Тийм үү?

	— Тийм ээ. 

	Залуу үйлчлэгч бүсгүйг хуруугаараа дохин дуудаад

	— За би өөр юм захихаар шийдлээ. Нэг шил коньяк, хоёр... Өвөө та шорлог идэх үү?

	Өвгөн толгой сэгсрээд

	— Би түрүүн захичихсан гэв. 

	— Хоёр шорлог, ямар ч хамаагүй ногоон зууш хоёр, шувуу... 

	— Үйлчлэгч бүсгүй хэлсэн зүйлийг нь бичих зуураа

	— Тахиа гэж засаж хэлэв. 

	— Тийм ээ. Би зүгээр л тоглоод хэлчихсэн юм гэж хүдэр эр хэлэв. 

	— Бол оо юу?

	— Боллоо. 

	Үйлчлэгч бүсгүй явав. Залуу зэмлэх янзтай толгой сэгсрэх аж. 

	— Үнэхээрийн энэ чинь хүнд суртал шүү дээ. Коньяк чинь архинаас хатуу гэдгийг эд мэддэггүй юм болов уу?

	— Коньяк нь илүү үнэтэй гэдэгт л хамаг учир байгаа юм. Бодвол та явуулын хүн биз ээ? гэж өвгөн асуув. 

	— Тийм ээ. Сэлбэг авахаар ирсэн юм. Өнөөдөр түүнийгээ авлаа. Тэгэхлээр уухаас өөр яах билээ. 

	— Сибирийн хүн үү?

	— Уралаас явж байна. 

	— Тийм байж таарна гээд өвгөн инээмсэглэн, — Сибирьд би дээр үед очиж байсан юм. Тэгээд... гэтэл залуу

	— Хаана очиж байсан юм бэ? гэж асуув.

	— Владивостокт

	— Өө тийм үү, би тэнд очиж үзсэнгүй. 

	Ийн байтал хөгжим дуугарав. Хүдэр эр хөгжимчид рүү харав. 

	Гялалзсан бариу хувцастай бүсгүй микрофон руу дөхөж очоод танхимд суугчид руу харж инээвхийлэв. Хүдэр эр тайвуухан буруу харав. Түүний сэтгэлд иймэрхүү улс нийцдэггүй ажээ. Бүсгүй санаанд оромгүй намуухан бүдүүн дуугаар дуулсан тул залуу түүний зүг дахин харав. Тэр «уулзаж учраагүй сайхан эрийн» тухай дуулах аж. Яг л хүүрнэн ярьж байгаа мэт гайхалтай дуулах аж. Бас хөгжмийн аянд борвио ганхуулан хөдөлгөнө. Хүдэр эр түүнийг бүр гөлрөн ширтэв... 

	Сайхан хоолны дур татам үнэр хадаж зоогийн газар суугчдын гүнгэнээ чимээг хөгжим хүүхний дуулах дуу дарав. Удамбар цэцэг ширээн дээгүүр нь тавилсан том танхимд тухтай сайхан болжээ. 

	Тэрхүү дуу дуулж буй бүсгүй залуугийн сэтгэлд улам улмаар таашаагдан байлаа. Залуу өвгөн рүү харав. Цаадах нь хөгжимчдийн зүг нуруугаа харуулан суух бөгөөд толгойгоо нугдайлган гал нь буурсан нүдээ ширээ гөлрөн байх аж. 

	Өөрийг нь ажин буйг мэдээд,

	— Ирлээ шүү гэж намуухан дуугаар хэлэв. Тэгээд дуу сэтгэлийг ийнхүү хүчтэй эзэмдсэнийг аргагүйн эрхэнд зөвшөөрөн хүлээх мэт инээвхийлэв. 

	Бүсгүй дуулсаар л, инээмсэглэсээр л... Инээмсэглэлд нь ямархан нэг ёозгүй байдал илэрнэ. Гэвч түүний бие үзэсгэлэнтэй нэн зоримог байх аж.

	Хүдэр эр лужир гараараа толгойгоо бариад түүний зүг харав. Чингээд бүсгүйг дуулж дуусахад,

	— Сэтгэл хөдөлгөчихлөө! Аан? гэв. 

	— Миний тэтгэврийн мөнгө тийм ч их биш. Тэгээд би үүний дуулахыг сонсох гэж тэр мөнгөөрөө бүгдээр нь энэ зоогийн газар суудаг юм. Танд түүний дуулах нь таашаагдав уу? гэж өвгөн илэн далангүй ярив. 

	— Тэглээ. 

	— Энэ чинь бүүр нялхаараа амьтан юм шүү дээ. Хэдийгээр будаг шунх болсон, нүдний нь доод тал хөхөвтөр туяа, засдаг инээдээр инээж сурсан ч гэсэн нялхаараа амьтан юм шүү дээ. Заримдаа би уяраад нулимс унагадаг юм. 

	— Энэ хүүхэн ахиж дуулах уу?

	— Арван цаг арван таван минут хүртэл дуулдаг юм. 

	Коньяк, шорлог ногоон зууш авчирч өгөв. Өвгөнд сүүтэй цагаан будаа авчирчээ. 

	— Өвөө ууна уу? гэж залуу асуув. 

	Өвгөн шилтэй коньяк руу бодолхийлэн харснаа гараа савчин,

	— Хорин таван грамм хэртэйг хийчих гэв.

	Хүдэр эр инээмсэглээд цэнхэр туяатай хундаганы дунд хэрд хүртэл хийгээд дараа нь дарсны том хундаганд мэлтэлзтэл нь хийж түүнийгээ шуудхан явуулчхав. 

	— Тэнгэр минь! гэж өвгөн дуу алдав. 

	— Юу вэ?

	— Та ч бэрх хүн юм аа... 

	— Уг нь бол би коньякт дургүй. Дэмий үнэртэй байдаг юм.

	— Атаархмаар юм. Та ямар мэргэжилтэй хүн бэ?

	— Бригадын дарга. Модчин хүн. 

	— Чөтгөр ав, атаархмаар юм! Энэ газар бүргэд шиг л дүүлээд ирсэн биз. Амьдрал буцалсан газраас л ир ээ шүү дээ. Тэгээд танд энд тун цухалхан байгаа даа. Лав цухалхан байгаа. 

	Хүдэр эр түүний яриаг чагнан шорлогоо идсээр л байлаа. 

	— Өвөө та уугаач. 

	Өвгөн хундагатайгаа уучхаад хоолойгоо засан идэх юм руу яаран сарвайв. 

	— Уулгүй удлаа. Гурван жил амссангүй.

	— Та ганц бие хүн үү, үгүй юу?

	— Ганц бие гээд өвгөн толгой дохив. 

	— Тусгүй. 

	— Дажгүй. Би энэ талаар яагаад ч юм бэ ер юу ч боддоггүй юм. Надад тэр охин гээд саяхан нөгөө хүүхний дуулж байсан, эдүгээ хөгжимчдийн сууж буй тэр зүг толгой дохиод, — Өөрийн минь охин шиг л санагддаг юм. Би түүнийг охин үр шигээ хайрладаг юм. Тэгээд ч түүний хувь заяаны төлөө ухаангүй айдаг юм гэв.

	— Тэр хүүхэн таныг мэдэх үү?

	— Үгүй, яалаа гэж тэр намайг мэдэх бил ээ?

	— Сайхан дуулж байна шүү. Орилж хашхирахад би дургүй. 

	— Тэгэлгүй яах вэ Тэгэлгүй яах вэ... 

	Хүдэр эр ширээнээс хөндийрөн алгаараа хэнхдэг рүүгээ лүгхийтэл алгадав. Тэгснээ санаа алдаад,

	— Аятайхан л шорлог юм. 

	— Та ч амьдралдаа эзэн болсон хүн юм даа. Би бол ийм байж чадаагүй юм гэж өвгөн гунигтай гэгч нь хэлэв. 

	Хөгжимчид хөгжмөө авцгаав. 

	Бүсгүй гарч ирээд микрофоноо засав. 

	Хүдэр эр тамхи асаав. 

	— Гараад ирлээ гэж тэр бүсгүйн зүг нүдээрээ дохив. Өвгөн эргэж хүүхнийг хальт харав. 

	— Би харахгүй юм. Шил зүүе гэхэд... яагаад ч юм бэ чаддаггүй юм. Би өөрөө дургүй юм. Хааяа л нэг зүүх юм. 

	Хүүхэн дуулав. Дуу цөөнтэй нэгэн залууд сэтгэлтэй болсон, түүнээсээ болж сэтгэлийн зовлонд унасан гэвч сэтгэлтэй хэвээрээ байсан тухай тэр дуунд өгүүлэх аж. 

	Хүдэр эр тэр дууг чагнан бодлогошрон инээвхийлэх аж. Өвгөн бас л гүн бодолд автан харцны нь гал бөхөж уруул нь унжжээ. 

	«Аго», «Ого» гэдэг, өөр юу ч хэлж мэддэггүй нэгэн мулгуу эрд дурласан тухайгаа хүүхэн дуулах аж. Тэр дуу нь нэн хөгжилтэй сайхан дуу аж. Хүүхэн өөрийнхөө л тухай яриад байх шиг санагдах аж. Энэ тухайгаа ярьж байгаадаа хүүхэн өчүүхэн эмээхгүй харин ч улам дотно, сайхан болох шиг санагдана.

	Хүдэр эрийн цээжинд хэлж үл мэдэх сонин жигтэй, төөнөн агч баяр хөөр төрөв. Амьдрал аливаа хэрэг явдал, аж байдлынхаа хамт алсын алсад одоод зөвхөн тэр хүүхний дуу хоолой л үлджээ. Ганцхан том алхахад л хоосны дунд орж болохуйц санагдах аж. 

	— Өвөө, дахиад нэг дугтарчихъя гээд залуу өвгөнд болон өөртөө коньяк хундагалав. 

	Өвгөн дуулгавартай гэгч нь уучхаад толгой сэгсрэн байж,

	— Энэ ер  нь юунд хүргэдэг бол? гэв.

	— Ер юунд ч хүргэхгүй. Би энэ хүүхнийг бас харамсаж байна. Энд согтуу амьтдад дуулж байдаг гэж залуу бодсоноо хэлэв. 

	— Хөөе гээд өвгөн түүний зүг цагаахан хуруугаараа занган,

	— Чи энэ охинтой суу! Тэгээд хаа нэг тийш нь аваад яв. Сибирь лүү аваад яв. Чи тэгж чадна шүү дээ. Чи бол ийм лут хүн гэв. 

	— Нэгд би гэр бүлтэй хүн. Тэгээд ч энэ хүүхэн Сибирь лүү явах юм уу? Та бод л доо... гэж залуу хариу өчсөнд өвгөн,

	— Чамтай бол заавал явна гэв. 

	— Явна гэж үү дээ. 

	Өвгөн үзтэл халамцаж амаа арчин үнгэлдсэн алчуураа ширээн дээр шидээд

	— Явах болов уу, яах бол гэж бодох хэрэг ер үгүй. Хүн тус дэмий чинь авах хэрэгтэй байгааг мэдэх л юм бол туслах ёстой. Үүнд эргэлзээд байх юм ер үгүй. Чи бол хүч чадалтай хүн! гэж сургамжлан хэлэв. 

	— Би чинь гэр бүлтэй хүн шүү дээ. Та чинь юу яриад байна вэ? гэж залуу дахин өгүүлэв.

	— Тэр тухай би яриагүй байна. Би ер нь юмны ёс зүйн тухай ярьж байна... Алив надад бас нэг жаахан хийчих. Яагаад ч юм бэ өнөөдөр санаа сэтгэл нэн сайхан байна. 

	Хүдэр эр цэнхэр хундаганд архи хийв. Өөртөө дарсны том хундаганд хийлээ. 

	— Чамайг үзээд би нэгэн сайн нөхрөө дурслаа. Чи хашхирвал тун сүртэй юм болох биз ээ гэж өвгөн ярьж гарав. 

	— Юун хашхирах вэ?

	— За алив нэг сайхан дуугараадах гэж өвгөн гуйв. 

	— Яах юм бэ?

	— Би чиний дуугарахыг сонсмоор байна. Чи ингэнэтэл дуугараадах. 

	— Биднийг эндээс хөөгөөд гаргачихна шүү дээ.

	— За тэр ч гайгүй хэрэг. За баавгай шиг дуугараадах. 

	Хүдэр эр хундага ширээн дээр тавиад цээж дүүрэн амьсгаа авснаа хоолойгоо хүнгэнэтэл дуугарав. Бүжиглэж байсан улс зогсож, бүх л ширээний хүмүүс тэдэн рүү эргэж харав. 

	Өвгөн залууг бахархан харна. 

	— Сайн байна. Миний найз бас зургийн багш хүн байсан юм. Нуруугаар чамаас өндөр... Ай түүний дуугарах нь ямар гэж бодно. Хожим нь тэр ирвэс баригч болсон юм. Ирвэс яаж барьдгийг чи мэдэх үү? Хашхирахаар гайхан оцойгоод суучихдаг юм... 

	Ийн байтал дуучин хүүхэн гарч ирээд үл мэдэх нэг дуу дуулав. Хүдэр эр түүний үгийг ялгаж сонсож чадсангүй, сонсохыг ч бодсонгүй. Тэр бас л толгойгоо барин сууж бүсгүйн дуулахыг чагнана. Тэгээд өвгөнд хандаж

	— Энэ бүсгүйг аваад явъя. Манай тэндхийн соёлын ордонд дуулах болно гэв. Өвгөн,

	— Тэгье. Тэгвэл санаа минь амрах нь тэр. Тэгье Ваня үүнийг аваад явъя гэж зөвшив. 

	— Намайг Семен гэдэг.

	— За, тэр хамаагүй хэрэг. Хүү минь, энэ хүүхнийг аваръя!

	Хүдэр эр өвгөний яриаг чагнан сууна. Түүний нүдэнд нулимс гүйлгэнэн байх бөгөөд лужир гараа өөрийн эрхгүй зангидан,

	— Та бас надтай хамт явах уу? гэж тэр асуув. Өвгөн,

	— Би юу? Явна. Бид үүнийг ёстой дуучин болгоно. Би энэ талаар бас ч учир мэдэх хүн шүү гээд хатангир нударгаараа ширээ шаав. Тэдэн рүү үйлчлэгч хүүхэн хүрч ирэв. 

	— Та минь юу болоод байна вэ? Хашхираад л... Та нар ойд явж байгаа биш шүү дээ. 

	— Тайвшир. Бид бүхнийг ойлгож байна гэж хүдэр эр хэлэв. 

	— За та мөнгөө төлөх үү? гэж үйлчлэгч өвгөнөөс асуув. 

	Өвгөн,

	— Тайван бай. Та цаад ажил төрлөө л бод гэв. 

	Үйлчлэгч түүнийг гайхан хараад холдон одов. 

	— Би бүх л амьдралынхаа турш хүч чадалтай байж хүмүүст тус болох гэж хүссэн хүн. Гэтэл би ингэж чадсангүй, хэтэрхий дорой амьтан гэж өвгөнийг хэлэхэд залуу

	— Зүгээр, зүгээр. Та үүнийг харж байна уу гээд нударгаа харуулж

	— Надтай байхад айх хэрэггүй. Хэнийг ч байсан би нам цохино гэв. 

	— Ай хөөрхий би гэдэг хүн шал дэмий амьдарчээ, Ваня минь! Тун ч харамсалтай. Би ядаж сэтгэлтэй ч болж үзсэнгүй. Сэтгэлтэй болохоосоо айсан хэрэг. 

	— Яагаад?

	Өвгөн залуугийн үгийг сонсолгүй өөрөө ярьсаар л байлаа. 

	— Яг ийм бүсгүй байсан юм. Бас дуулна. Гайхамшигтай сайхан дуулдаг байсан юм. Би бас ийнхүү суугаад л түүний дуулахыг сонсдог байлаа. Түүнийг бас аврах хэрэгтэй байсан юм. Тэнд бас хэдэн офицер байдаг байсан... Энэ бол эрт урьдын хэрэг. Сайхан залуус. Түй! гэж өвгөн толгой сэгсэрснээ, — Би алдаж эндэж, архидаж явсан бол дээр байх сан. Тэгсэн бол арай зоригтой байх байсан биз. Би амьдралдаа нэг ч алдаа гаргаагүй хүн юм шүү, Ваня. Хумсын чинээ ч алдаа гаргаагүй юм шүү гээд тэр хэнхдэгээ балбан харалган болсон нүдээ анивчин байлаа.

	— Үүнд чинь муу юм юу байгаа юм бэ?

	— Ганц ч алдаа байхгүй. Энэ чинь балай хэрэг. Энэ аймшигтай зүйл! Намайг өрөвдөж байхад нь би хайрлаж байна гэж боддог байлаа. Өөрөө хайрлах болохдоо эргэлзэж эмээж явлаа.

	— Өвөө минь, та жаахан хэтрүүлчихжээ. Юм ид гэж залуу хэлэв. 

	— Чи үүнийг ойлгохгүй байдаг чинь сайн хэрэг. Ийм зүйлийг ойлгох хэрэггүй. 

	— Сибирь лүү явцгаах уу?

	— Явцгаана. Би үүнийгээ уучих уу?

	— Уу, уу гэж залуу хэлэв. 

	Өвгөн хундагатайгаа хуу шавхан уугаад хундагаа шалан дээр шидсэнд хангир жингэр хийн бут үсрэв. Чингэсний эцэст өвгөн ширээн дээр элэглэн хэвтээд уйлж гарав. 

	Тэдний сууж буй ширээ рүү үйлчлэгч хүүхэн, хаалгач хоёр хүрч ирлээ. Хүдэр эр тэднийг тайвуухан харан сууна. Тэр өвгөнийг хамгаалахад бэлхэн байлаа. Түүнийг хамгаалахаар юм гараасай ч гэж хүсэж байлаа. 

	— Юу болсон бэ?

	— Юу ч болоогүй. Бид Сибирь лүү явцгаах гэж байна гэж залуу сүр далайлгав. 

	— Сайн байна. Гэхдээ ингэж төрхгүйтэх хэрэг юу байна?

	— Бид төрхгүйтээгүй. Зүгээр л дуу сонсож сууна. 

	— Энэ хүүхэн дуулах эв дүй алга, Ваня минь! Дуулахыг нь сонсохоос дургүй хүрэх юм. Түүний дуулахаас чиний орилох чинь дээр. Илүү эв дүйтэй юм. Энэ хүүхэн дуулж ер чадахгүй. Гэвч энэ гол нь биш. Энэ гол нь биш гэж өвгөн нулимсаа дуслуулан байж хэлэв. 

	— Хундага хэн нь төлөх юм бэ?

	— Би. Би бүгдийг төлнө гэж хүдэр эр өвгөний зүг гайхсан янзтай хараад хэлэв.

	Үйлчлэгч бүсгүйг залуугаас мөнгө хурааж байх зуур өвгөн гөлчгөр толгойгоо гар дээрээ тавиад мэгшин уйлж,

	— Аяа Ваня минь, Ваня минь... Хамгаас дотно араатан минь. Ямар мундаг орилж хашхирсан билээ чи! Хөвч ой руу явцгаая. Сибирьд нисэн очицгооё! гэж үглэсээр л байлаа. 

	— Энэ хэн гэдэг хүн бэ, та мэдэх үү? гэж үйлчлэгч бүсгүй аяархан асуув. 

	— Энэ... гээд залуу бодолхийлснээ, — Энэ нэртэй сэхээтэн хүн. Одоо тэтгэвэрт гарчхаад байгаа юм гэв. 

	Үйлчлэгч хүүхэн өвгөнийг харамссан янзтай харав. 

	— Энэ хүн энд үргэлж ирдэг юм. Гэхдээ ер уудаггүй юм. Өнөөдөр яасан юм бол доо. Та энэ хүнийг аваад яваарай, тэгэхгүй бол хаашаа ч хамаагүй алга болчихно. 

	Залуу хариуд нь юу ч хэлсэнгүй, босоод өвгөнийг сугадан авч явав.

	Өвгөн ер чаргууцалдсангүй, харин

	— Ваня, хаашаа явж байна вэ? гэж асуув. 

	— Миний өрөөнд очно. Маргааш Сибирь рүү явна. 

	Давхрын жижүүр яхирлаж, өвгөнийг өрөөнд оруулахгүй гэв. Хүдэр эр өвгөнийг барьсан хэвээр жижүүр авгай руу хажуугаараа эргээд

	— Та өмдний халааснаас мөнгө ав. Хэдийг л бол хэдийг ав. Харин битгий л хэл ам болоорой гэв. 

	Жижүүр авгай ихэд дургүйлхэж өрөөний нь түлхүүрийг өгөхдөө маргааш та энд эргэж орно гэж саналтгүй шүү гэж хэлэв. 

	— Маргааш бид Сибирь лүү явна. 

	— Сибирь лүү явцгаана, Ваня минь. Би ядаж хүний ёсоор үхье гэж түлхүүрийн хэрэг ер үгүй. Өшиглөөд л орчих. Хэмх өшиглө. Бид төлчихнө шүү дээ гэж үглэв. 

	— Тайвшир өвөө. Тайвшир. Арван тав хоног баривчлах тогтоол бий шүү дээ гэж хүдэр эр хүнгэнэсэн дуугаар өчив. 

	— Бүү ай!

	Залуу өрөөнийхөө үүдийг онгойлгоод өвгөнийг орон дээр зөөлхөн тавьж гутлыг нь тайлан пиджакийг нь авах гэтэл өвгөн яагаад ч юм эсэргүүцэв. 

	— Хэрэггүй, би ингээд л унтчихъя. Гонгинож гоншигнож уйлах унжих гэв. Залуу

	— За тэгвэл яах вэ. Ингээд унт даа гээд гэрэл унтрааж буйдан дээр хэвтэв. 

	— Ваня, Сибирь явна, тийм ээ? гэж өвгөн асуув. 

	— Маргааш явна. Одоо бол унтах хэрэгтэй. 

	— Унтъя, унтъя. Ваня минь, Ваня минь. 

	— Унт даа өвөө.

	 

	... Өглөө босвол ширээн дээр нь

	«Ваня, би чамтай цуг Сибирь явж чадахгүй нь. Их баярлалаа. Баяртай!» гэсэн бичиг байлаа. 

	Өвгөн хаана ч байсангүй. Өглөө эрт явсан гэж хүмүүс хэлжээ. 

